
ABBOZZ TA' RIŻOLUZZJONI LEĠIŻLATTIVA TAL-PARLAMENT EWROPEW
dwar l-abbozz ta’ deċiżjoni tal-Kunsill dwar il-konklużjoni tal-Ftehim Qafas dwar Sħubija Komprensiva u Kooperazzjoni bejn il-Komunità Ewropea u l-Istati Membri tagħha, minn naħa waħda, u r-Repubblika tal-Indoneżja, min-naħa l-oħra, fir-rigward tal-materji relatati mar-riammissjoni
(11313/2013 – C7‑0356/2013 – 2013/0120B(NLE))
(Approvazzjoni)
Il-Parlament Ewropew,
–
wara li kkunsidra l-abbozz ta' deċiżjoni tal-Kunsill (11313/2013),
–
wara li kkunsidra l-abbozz ta’ Ftehim Qafas dwar Sħubija Komprensiva u Kooperazzjoni bejn il-Komunità Ewropea u l-Istati Membri tagħha, minn naħa waħda, u r-Repubblika tal-Indoneżja, min-naħa l-oħra (14032/2009),
–
wara li kkunsidra t-talba għall-approvazzjoni preżentata mill-Kunsill skont l-Artikolu 79(3) u l-Artikolu 218(6), it-tieni subparagrafu, punt (a), tat-Trattat dwar il-Funzjonament tal-Unjoni Ewropea (C7-0356/2013), 

–
wara li kkunsidra l-Artikoli 81 u 90(7), tar-Regoli ta' Proċedura tiegħu,
–
wara li kkunsidra r-rakkomandazzjoni tal-Kumitat għal-Libertajiet Ċivili, il-Ġustizzja u l-Intern u l-opinjoni tal-Kumitat għall-Affarijiet Barranin (A7-0115/2014),
1.
Jagħti l-approvazzjoni tiegħu għall-konklużjoni tal-ftehim;
2.
Jagħti istruzzjonijiet lill-President tiegħu sabiex jgħaddi l-pożizzjoni tal-Parlament lill-Kunsill u lill-Kummissjoni, kif ukoll lill-gvernijiet u lill-parlamenti tal-Istati Membri u tar-Repubblika tal-Indoneżja.
NOTA SPJEGATTIVA
L-Indoneżja hija pajjiż demokratiku żagħżugħ u l-akbar ekonomija fix-Xlokk tal-Asja (il-PDG kiber għal aktar minn 6 % f'dawn l-aħħar sentejn). L-Indoneżja hija wkoll ir-raba’ nazzjon l-aktar popolat fid-dinja u wieħed mill-pajjiżi aktar fqar tax-Xlokk tal-Asja. Bħala konsegwenza hija nazzjon li għandu l-ħaddiema żejda, b'tendenza maġġuri għall-emigrazzjoni. B’aktar minn 240 miljun ċittadin, fejn 40 % għandhom anqas minn 25 sena u 90 % jħaddnu l-Iżlam, l-Indoneżja tinsab f’post strateġiku f’arċipelagu ta’ aktar minn 17 000 gżira fuq firxa ta’ 5 400 kilometru mil-Lvant għall-Punent fl-Oċean Indjan u fl-Oċean Paċifiku, li jagħmilha pajjiż ta’ tranżitu fir-reġjun tal-ASEAN. 

L-Unjoni Ewropea u l-Indoneżja fl-2009 ffirmaw Ftehim Qafas dwar Sħubija Komprensiva u Kooperazzjoni bejn il-Komunità Ewropea u l-Istati Membri tagħha (FSK), minn naħa waħda, u r-Repubblika tal-Indoneżja, min-naħa l-oħra, li bħalissa qed jistenna li titlesta għalkollox il-proċedura ta’ ratifika tal-Unjoni Ewropea.

Il-FSK għandu l-għan li jsaħħaħ ir-relazzjonijiet ta’ bejn l-UE u l-Indoneżja, abbażi tal-prinċipji li t-tnejn iħaddnu tal-ugwaljanza, ir-rispett reċiproku, il-benefiċċju reċiproku, id-demokrazija, l-istat tad-dritt u d-drittijiet tal-bniedem, billi tiġi żviluppata l-kooperazzjoni politika u ekonomika fil-kummerċ, il-politika industrijali, l-ambjent, it-tibdil fil-klima, l-enerġija, ix-xjenza u t-teknoloġija, il-governanza tajba, ir-riżoluzzjoni tal-konflitti, kif ukoll it-turiżmu u l-kultura, il-migrazzjoni, il-ġlieda kontra t-terroriżmu, il-ġlieda kontra l-piraterija, il-korruzzjoni u l-kriminalità organizzata.

Il-klawżola tar-riammissjoni hija mniżżla fl-Artikolu 34(3) tal-FSK u hija parti ċentrali tal-kooperazzjoni mal-Indoneżja. Fil-fatt, l-Indoneżja hija l-ewwel pajjiż tal-ASEA li ffirma FSK ma' klawżola tal-ftehim ta’ riammissjoni mal-UE bil-għan li tiġi pprevenuta u kkontrollata l-immigrazzjoni illegali f’konformità ma’ obbligi internazzjonali u mal-prinċipju tan-non-refoulement. Il-ftehimiet ta’ riammissjoni huma għodda essenzjali biex jiġi żgurat l-immaniġġjar effiċjenti tal-flussi ta’ migrazzjoni u f’dan is-sens tiġi indirizzata b’mod determinat il-migrazzjoni illegali.

Il-klawżola ta’ riammissjoni tistabbilixxi l-obbligu reċiproku tal-UE u tal-Indoneżja li jdaħħlu mill-ġdid liċ-ċittadini tagħhom, li timplika li dawn iridu jiġu identifikati l-ewwel mill-awtoritajiet nazzjonali rispettivi tagħhom. Dan huwa partikolarment importanti meta jitqies il-fatt li fl-Indoneżja ħafna ħaddiema migranti tilfu ċ-ċittadinanza tagħhom skont il-liġi tal-1958 għar-residenza mtawla barra l-pajjiż, u naqsu milli jakkwistaw mill-ġdid iċ-ċittadinanza tagħhom skont il-liġi tal-2006.

Ir-Rapporteur ittenni kemm hija importanti l-kooperazzjoni msaħħa bejn il-Kummissjoni Ewropea, il-Parlament Ewropew u l-Kunsill f’materji ta’ riammissjoni. F'dan is-sens, ir-Rapporteur tfakkar li l-Kummissjoni għandha regolarment tgħarraf lill-Parlament Ewropew f'kull stadju tal-ftehimiet ta' riammissjoni tal-UE - in-negozjati, il-konklużjoni, l-implimentazzjoni u l-ħidma li tkun għaddejja tal-Kumitati Konġunti tar-Riammissjoni (li huma inkarigati mill-implimentazzjoni tal-Ftehimiet ta' Riammissjoni). Fir-rigward ta' din il-materja, ir-Rapporteur tqajjem il-kwistjoni tar-rilevanza tal-implimentazzjoni tal-Kumitati Konġunti tar-Riammissjoni.

Meta tapplika din il-klawżola tal-Ftehim ta' Riammissjoni, l-UE rrappreżentata mill-Kummissjoni għandha tikkunsidra l-possibbiltà li ddaħħal klawżoli ta' sospensjoni fil-każ ta' ksur gravi tad-drittijiet fundamentali. Il-Kummissjoni għandha tiżgura li m'għandhomx jiġu riammessi l-persuni li fl-Indoneżja kienu soġġetti għall-persekuzzjoni, tortura, trattament jew kastig li jkun inuman jew degradanti.
 Għandhom jiġu attivati l-mekkaniżmi ta' kontroll biex jiggarantixxu li d-drittijiet fundamentali ta' dawk li jerġgħu lura ma jiġux imdgħajfa meta jerġgħu lura u jibdew jgħixu fl-Indoneżja. 

Ir-Rapporteur tirrakkomanda li fil-ġejjieni, l-UE u l-Indoneżja għandhom jiżviluppaw ftehim komplut ta' riammissjoni, billi jimplimentaw il-klawżola ta' abilitazzjoni tal-Artikolu 34(4) mill-FSK ta' bejn l-UE u l-Indoneżja. F'dan il-każ, ir-riammissjoni se tinkludi wkoll ċittadini ta' pajjiżi terzi kif ukoll persuni apolidi, li hija ħaġa importanti peress li l-Indoneżja hija pajjiż maġġuri ta' tranżitu għall-migrazzjoni illegali lejn l-UE. 

Il-Parlament Ewropew, permezz tal-Kumitat għal-Libertajiet Ċivili, il-Ġustizzja u l-Intern, intalab jagħti l-approvazzjoni tiegħu għall-klawżola ta' riammissjoni ta' bejn l-UE u l-Indoneżja, skont it-termini tal-Artikolu 218 tat-TFUE.

Ir-Rapporteur tapprova l-konklużjoni tal-ftehim u tistieden lill-Kumitat għal-Libertajiet Ċivili, il-Ġustizzja u l-Intern jappoġġja dan ir-rapport u tħeġġeġ lill-Parlament Ewropew jagħti l-approvazzjoni tiegħu.

<Date>{06/02/2014}6.2.2014</Date>
OPINJONI <CommissionResp>tal-Kumitat għall-Affarijiet Barranin</CommissionResp>
<CommissionInt>għall-Kumitat għal-Libertajiet Ċivili, il-Ġustizzja u l-Intern</CommissionInt>
<Titre>dwar l-abbozz ta' deċiżjoni tal-Kunsill dwar il-konklużjoni tal-Ftehim Qafas ta' Sħubija Komprensiva u Kooperazzjoni bejn il-Komunità Ewropea u l-Istati Membri tagħha, minn naħa waħda, u r-Repubblika tal-Indoneżja, min-naħa l-oħra, fir-rigward ta' kwistjonijiet relatati mad-dħul mill-ġdid</Titre>
<DocRef>(11313/2013 – C7‑0356/2013 – 2013/0120B(NLE))</DocRef>
Rapporteur għal opinjoni: <Depute>Emilio Menéndez del Valle</Depute>
ĠUSTIFIKAZZJONI FIL-QOSOR
L-inklużjoni tal-kwistjonijiet ta' riammissjoni fil-Ftehim Qafas mal-Indoneżja hi f'konformita mar-rakkomandazzjoni mill-evalwazzjoni tal-ftehimiet ta' riammissjoni tal-UE fl-2011. L-Artikolu 34(4) tal-Ftehim Qafas jirreferi għal iktar negozjati sabiex jiġi konkluż ftehim ta' riammissjoni b'obbligi speċifiċi għall-Partijiet. Tali negozjati se jkopru ċ-ċittadini ta' pajjiżi terzi wkoll. 

Ir-rapporteur iqis li l-inklużjoni ta' kwistjonijiet ta' riammissjoni fil-Ftehim Qafas mal-Indoneżja se tiffaċilita u tipprovdi bażi solida għan-negozjati futuri dwar ftehim ta' riammissjoni. Ir-rapporteur jissuġġerixxi li n-negozjati dwar l-obbligi speċifiċi jibdew bla dewmien żejjed. 

Fir-rigward tal-implimentazzjoni tal-ftehim futur ta' riammissjoni qed jiġi previst Kumitat Konġunt għar-Riammissjoni (Joint Readmission Committee – JRC). Ir-Rapporteur jissuġġerixxi li l-Parlament għandu jkollu d-dritt li jattendi l-laqgħat tal-JRC bi status ta' osservatur. Barra minn hekk, ir-Rapporteur jissuġġerixxi li r-rappreżentanti tas-soċjetà ċivili wkoll jingħataw aċċess biex isegwu l-laqgħat tal-Kumitat Konġunt għar-Riammissjoni. 

Ir-rapporteur jistieden ukoll lill-Kummissjoni tinforma lill-Parlament Ewropew, f'kull stadju, dwar l-eżitu tal-implimentazzjoni tal-ftehimiet, f'konformità mal-prinċipju ta' kooperazzjoni bejn l-istituzzjonijiet. Il-Parlament huwa partikolarment interessat li jkun informat dwar kif is-salvagwardji tad-drittijiet tal-bniedem ġew regolati u ħadmu biex jipproteġu d-drittijiet fundamentali tal-persuni suġġetti għal riammissjoni. Ir-Rapporteur ifakkar ukoll li, bħala prinċipju, il-persuni m'għandhomx ikunu suġġetti għal riammissjoni jew ritorn ("refoulement") jekk ikun hemm biża' li dawn jistgħu jiġu suġġetti għal persekuzzjoni, kastigi, trattament inuman jew tortura fil-pajjiż tar-ritorn, f'konformità mal-Konvenzjoni dwar ir-Refuġjati tal-1951 u l-Konvenzjoni kontra t-Tortura tal-1984.
Ir-Rapporteur iqis li l-ftehimiet ta' riammissjoni jistgħu jipprovdu qafas u regoli trasparenti u ġusti għar-ritorn ta' migranti irregolari lura lejn pajjiżhom. L-inklużjoni ta' kwistjonijiet ta' riammissjoni fil-Ftehim Qafas mal-Indoneżja għandha tipprovdi impetu u taċċelera l-proċess li jwassal għall-konklużjoni ta' ftehim ta' riammissjoni fil-futur.
Għal dawn ir-raġunijiet u b'dawn ir-rimarki dwar l-implimentazzjoni ta' ftehim speċifiku ta' riammissjoni mal-Indoneżja fil-futur, ir-Rapporteur jipproponi li l-Parlament Ewropew jagħti l-approvazzjoni tiegħu dwar kwistjonijiet relatati mar-riammissjoni fil-Ftehim Qafas ta' Sħubija Komprensiva u Kooperazzjoni bejn il-Komunità Ewropea u l-Istati Membri tagħha u r-Repubblika tal-Indoneżja, jiġifieri l-Artikoli 34(3) u 34(4).
******

Il-Kumitat għall-Affarijiet Barranin jistieden lill-Kumitat għal-Libertajiet Ċivili, il-Ġustizzja u l-Intern, bħala l-kumitat responsabbli, biex jipproponi li l-Parlament jagħti l-approvazzjoni.  

